
Giriş. Xurşidbanu Natəvanın əlimizdə olan bədii irsi XIX əsrin 50-ci illərindən 
sonrakı dövrdə, xüsusən “Məclisi-üns”ün təşkil edildiyi 1872-ci ildən etibarən 
qələmə aldığı şeirlərindən ibarətdir. Lakin Natəvanın daha əvvəl şeir yazmaması 
mümkün deyil. Məlum olan şeirlərinin hamısı artıq iti qələmin, formalaşmış 
müəllifin əsəridir. Qəzəllərinin beytləri arasında məntiqi rabitə vardır, birinci 
beytində ifadə edilən fikir sonrakı beytlərdə də davam etdirilir. Şeirləri həm məzmun, 
həm də şəkilcə gözəl olduğundan müasirləri tərəfindən həm təqdir, həm də tənzir 
edilirdi.  

Azərbaycan klassik şeir ənənəsinin parlaq davamçılarından biri olmasına 
baxmayaraq, Natəvanın özünəməxsus yaradıcılıq manerası, fərdi təsvir obyekti, söz 
ahəngi vardır, şeirlərində yüksək emosionallıq, fəlsəfi xarakter daşıyan elementlər 
mövcuddur. Klassik ənənəni yaşadan şairlər silsiləsinin nümayəndələrindən olan 
Natəvanın şeirlərini mövzu baxımından bir neçə istiqamətdə qruplaşdırmaq olar: 
təbiət təsvirləri ilə zəngin olan şeirlər, məhəbbət məzmunlu və avtobioqrafik 
səciyyəli qəzəllər.  

1. Klassik Şərq şeiri ənənələrinin davamçısı olaraq Xurşidbanu Natəvanın 
yaradıcılığı 

Azərbaycan ədəbiyyatı tarixinin ən zəngin dövrlərindən biri XIX əsrdir. Bu 
dövrdə həm klassik şeir ənənələri davam etdirilmiş, həm də yeni ədəbi janr və 
formalarda əsərlər meydana çıxmışdır. Mətbuatın və çapın az olmasına baxmayaraq, 
böyük şəhərlərin əksəriyyətində qurulmuş ədəbi məclislər sayəsində dövrün şair və 
yazıçıları, ədibləri bir-biri ilə yaxın rabitədə olmuş, yeni əsərləri barədə məlumat ala 
bilmişlər. Bu ədəbi məclislər həm bir şəhərin, bölgənin şairlərinin ədəbi 
qabiliyyətlərinin daha da inkişaf etməsinə, həm də digər şəhərlərdəki ədəbi məclis 
nümayəndələri ilə bir rəqabət mühiti yaradaraq bir-birindən qüvvətli yeni əsərlərin 
ortaya çıxmasına şərait yaratmışdır. İlk belə ədəbi məclis Abbasqulu ağa 
Bakıxanovun yaratdığı “Gülüstani-İrəm” olsa da, əsrin ikinci yarısında məclislərin 
sayı daha çox olmuşdur.  

Azərbaycan ədəbi mühitində ənənə halı alan belə ədəbi məclislərdən biri də 
1872-ci ildə Natəvanın maddi və mənəvi dəstəyi, həmçinin rəhbərliyi ilə onun 
imarətində təşkil edilən “Məclisi-üns” (“Dostluq məclisi”) idi. Bu məclis də, 

digərləri kimi, Mirzə Rəhim Fəna, Mirzə Əli Əsğər Növrəs, Məhəmməd Əli bəy 
Məxfi, Hacı Abbas Agah, Mirzə Məhəmməd Katib, Mirzə Sadıq, Mahmud Məmai 
[8, s.10] və dövrün digər dəyərli ziyalılarının həvəslə toplaşdığı, şeir və musiqilərin 
səsləndiyi, ədəbi və elmi söhbətlərin aparıldığı məclislərdən biri olmuşdur. Dövrünün 
tanınmış şair və ədiblərinin mühitində olmaq, Azərbaycanın digər bölgələrindəki 
ədəbi məclislərlə şeirləşmələr əvvəllər də Füzuli təbiri ilə şeirlər yazan Natəvanın 
yaradıcılığını bir qədər də püxtələşdirmiş, ədəbi istedadını cilalamışdır.  

Natəvanın bizə məlum olan şeirlərinin əsas hissəsi, klassik şeirlərdə olduğu 
kimi, ənənəvi məhəbbət mövzusuna həsr edilmişdir. Natəvan insani hisslərini, 
ictimai hadisələrə münasibətini əsasən məhəbbət mövzulu qəzəlləri çərçivəsində 
ifadə etmişdir. Şair sədaqət və səmimiyyət aşılayan, pak və azad eşqi vəsf edir. Onun 
məhəbbət mövzusunda yazdığı şeirlərin əksəriyyətində vəfa, həsrət və intizar 
motivləri sənətkarlıqla ifadə edilir: 

 
Eşqi-rüxsarına bir dəm vəsl ilə şad olmadım, 
Hər tərəf seyr eylədim, düşdüm əcəb hicranə mən. 
 
Qəm yükün çəkməkdən, ey del, bir dəm azad olmadım, 
Hərçi cəhd etdim, nə hasil, yetmədim cananə mən [7, s.21]. 

 
“Olmuşam dəhri-bəla içrə bu gün divanə mən” misrası ilə başlanan bu 

qəzəlində Natəvan, bir çox klassik şeirlərdə olduğu kimi, ürəyinə müraciətlə, bir növ, 
öz-özü ilə danışırmış kimi, daim qəm yükü çəkdiyini, hicranda olduğunu, canana 
yetmədiyindən şad olmadığını deyir.  

Klassik şeirin ənənələrinə riayət etməklə yazdığı qəzəllərindən biri də “Özün 
eşq atəşinə vurmağa dilşad pərvanə” misrası ilə başlayan qəzəlidir. Bu qəzəlində 
“pərvanə bir dəfə yanıb azad olur” deyən şair klassik ədəbiyyatda tez-tez müraciət 
olunan şam-pərvanə mövzusuna müraciət edir. Klassik şeirlərdə olduğu kimi, şamı 
vəfasızlıq, pərvanəni vəfa rəmzi kimi təqdim edir. Şamın məclislərdə başqaları üçün 
yandığını (vəfasızlığını) görən pərvanə ömrünü bərbad edib yanmağı üstün tutur:  

 
Görür məclislər içrə şəmi hər şəb yarı-əğyarə, 
Onunçün yanmağı tərhim qılır bunyad pərvanə [7, s.55]. 

 
XIX əsr Azərbaycan ədəbiyyatının nümayəndələri sırasında klassik şeir 

şəklinin davamçılarından olan Natəvan Füzuli ədəbi məktəbinin təmsilçilərindən biri 
hesab edilir. Yaradıcılığına Füzulisayağı bədbinlik hakim olsa da, dahi şairdən 
təsirlənərək yazdığı şeirlərin əsas mövzusu eşqdir. Bu qəzəllərində əsas qəhrəman 
nakam sevgisi olan aşiqdir. Onun bu şeirləri çox qüvvətli poetik fiqurlarla zəngindir. 
“Füzuli şeirinin poetik ünsürləri, leksikası, təsvir vasitələri və intonasiyası” [4, s.394] 
onun “Yenə, ya Rəbb, nə qəmgindir, mənim bu şad olan könlüm” qəzəlində daha 
aydın görünür. Bu qəzəlini Füzulinin “Tutuşdu qəm oduna şad gördüyün könlüm” 
misrası ilə başlayan qəzəlinə nəzirə olaraq yazmışdır. “Natəvanın şeirində Füzulidəki 
şəkil bilərəkdən saxlanılmış, lakin vəzn və məzmun qismən dəyişdirilmişdir” [5, 
s.96]. Füzuli ruhu, Füzuli ilhamı onun bu şeirində bariz şəkildə müşahidə edilir.  

Məhəbbət məzmunlu şeirlərində zəmanədən şikayət motivləri də vardır. Bu 
şeirlərində “bəlayi-hicr, dərdi-bidərman”, “deli-naşad” və s. bənzər təşbehlərə rast 
gəlirik. Bu ifadələr Füzuli şeirinin ruhunu, ilhamını xatırlatsa da, Natəvan Füzulinin 

təqlidçisi deyil, fikir və hissləri tamamilə təkrar etməmişdir. Onun qəzəllərində, 
Füzulidə olduğu kimi, fikir vəhdəti mühafizə edilmişdir.     

Klassik ənənəyə sadiq qalaraq yazdığı şeirlərin bir qismi isə təbiət təsvirləri ilə 
zəngin olan şeirləridir. Şairin təbiət gözəlliklərinə həsr etdiyi şeirlərində bir nisgillik, 
şikayət ruhu vardır. Natəvanın “Əgərçi xoşdu mənə ətri, həm səfası gülün” mətləli 
qəzəli mövzu cəhətdən onun məhəbbət məzmunlu şeirlərindən fərqlənsə də, ideya-
bədii kamilliyinə görə digər şeirlərindən heç də geri qalmır. Həm gözəlliyin, həm də 
vəfasızlığın ümumiləşdirilmiş obrazı olan gül təşbeh və metaforlarla təsvir edilir:  

 
Üzari-alinə baxdıqca qan olur dillər, 
İlahi, həddən aşıb möhnəti bəlası gülün [7, s.30]. 

 
Şeirin hər beytində gülün fərqli xüsusiyyətləri canlandırılır. Məsələn, beytin 

birində şair gülün ətrinə, gözəlliyinə valeh olsa da, sonrakı beytdə solaraq xəzana 
qarışan gülü vəfasız adlandırır. Digər beytdə bülbülə cəfa verən gülü qınayır və bu 
xətasına görə aqibətinin möhnətli olduğunu deyir.  

Təbiət təsvirləri ilə zəngin şeirlərində Natəvanın təbiətdən aldığı zövq məhəb-
bət motivləri ilə birləşərək yeni keyfiyyət, canlılıq təzahür etdirir. Şeirlərindəki 
rəngarənglik və şirinlik yaradıcılığının reallığa bağlılığını daha qabarıq göstərir. 
Bəylər Məmmədov “Natəvan və təbiət gözəllikləri” məqaləsində qeyd edir ki, şairə 
təbiət gözəlliklərinə qırılmaz tellərlə bağlı olduğundan nə real varlığın özünə, nə də 
onun rəssam tərəfindən çəkilmiş təsvirinə biganə qala bilir. O, təsvir etdiyi güldə 
gözəlliyin ümumi mənasını, həyatın təravətini tapmağa çalışır [6, s.12]. Lakin təbiəti 
bütün canlılığı ilə təsvir etməsinə baxmayaraq, şairin bu şeirlərində də mərkəzdə 
insan, onun hissləri, könül dünyası, əhvalı dayanır. Əsərlərinin əsas obrazı özü olan 
Natəvan təbiət təsvirlərində işlətdiyi epitetlər, bədii müqayisələr vasitəsilə daxili 
iztirablarını, hiss və həyəcanlarını məharətlə ifadə edə bilir. Bəlkə də bu səbəbdəndir 
ki, günümüzə gəlib çatan şeirlərinin əksəriyyəti avtobioqrafik səciyyə daşıyır.  

2. Xurşidbanu Natəvanın qəzəllərində avtobioqrafik səciyyəli hüzn motivi  
Natəvan yaradıcılığının əsas tədqiqatçılarından olan B.Məmmədovun qeyd 

etdiyi kimi, şairin həyatı ona zəngin mövzu vermişdir: “Bu həyat o qədər solmaz 
xatirələr, əlamətdar hadisələr və təzadla dolu olmuşdur ki, şair özündən mövzu və ya 
hadisə uydurmağa ehtiyac duymamışdır” [5, s.77].  

Natəvanın ömrünün çox hissəsi qəm-kədər, qüssə içərisində keçmişdir. Hələ 
yeniyetmə yaşlarında olanda atası Mehdiqulu xanın qəflətən vəfat etməsi Natəvanın 
bütün gələcək həyatını alt-üst edən əsas səbəblərdəndir. Atasının ölümündən sonra 
yeganə varisi olduğu üçün xanlığın bütün idarəsi o zaman təxminən 15 yaşı olan 
Xurşidbanunun hüququna, vəzifəsinə çevrilir. Təbii ki, çar hakimiyyətinin yeritdiyi 
siyasət sərbəst fəaliyyətə imkan verə bilməzdi. Torpaqlarının xeyli hissəsinin dövlət 
tərəfindən müsadirə edilməsi səbəbindən Natəvanın anası Bədircahan bəyim 
hökumət dairələrinə şikayət edir. Mülkiyyətlərini geri qaytarıb, vərəsəliyi bərpa edə 
bilsələr də, əvəzində Xurşidbanu Qafqazın hakimi M.Vorontsovun şəxsi yavəri 
Xasay xan Usmiyevlə ailə qurmalı olur. Sevmədiyi insanla məcburi ailə qurması 
Natəvanın həyatının növbəti iztirablı mərhələsinə çevrilir. Anası Bədircahan bəyim 
dünyasını dəyişəndə Natəvan hələ çox gənc idi. Bundan bir neçə il sonra Xasay 
xandan ayrılır. Təkbaşına övladlarını böyütməli, xanlığı idarə etməli olur. Əlimizdə 
olan qəzəllərinə əsasən bütün tədqiqatçılar onun ümumi yaradıcılığına bədbin ruh 
hakim olduğu qənaətinə gəliblər. Lakin həyatının bu mərhələsində yazdığı şeirləri 

arasında atasının, ya da anasının ölümünə həsr etdiyi hər hansı şeir parçasına rastla-
mırıq. Yazmışsa da, ya itib-batmış, ya da hansısa hələ oxunmamış əlyazmalarda gizli 
qalmaqdadır. Amma ikinci həyat yoldaşı Seyid Hüseyndən olan oğlu Mirabbasın çox 
gənc, yeniyetmə yaşında ağır xəstəlikdən vəfatı Natəvanın sonrakı həyatını tamamilə 
bədbinliyə bürümüş, oğlunun vaxtsız vəfatına bir neçə qəzəl həsr etmişdir. Natəvanın 
bu günə qədər tapılıb çap olunan qəzəlləri arasında oğlunun ölümü ilə əlaqədar 
yazdığı ona yaxın şeiri məlumdur. Dərin sarsıntı, mənəvi böhran keçirən ana daxili 
iztirabını, övlad itkisindən doğan qüssə və qəmini şeirlərində ifadə etməyə 
çalışmışdır. “Təəccübdür, nədən divanə olmaz Natəvan sənsiz” deyən şair bu 
qəzəlləri ilə Azərbaycan lirik şeirinə yeni bir obraz – dərdli ana surətini gətirmişdir. 
1885-1886-cı illərdə yazdığı silsilə şeirlərində oğlunun ölümü ilə ağır matəmə batan, 
mənəvi sarsıntılara məruz qalan ananın ah-naləsi eşidilir. Şairənin iztirabları, əzabları 
çoxaldıqca şəxsi kədər dairəsindən kənara çıxıb övladını itirən analara məxsus ələm 
və qüssənin ümumi ifadəsinə çevrilir. Məsələn, oğlu Abbasın ölümünə ithafən 
yazdığı “Getmə!” rədifli iki qəzəlindən birində belə deyir: 

 
Sabahadək oturub çəkmişəm cəfalərini, 
Boyum bərabərisən indi, əlaman, getmə! 
 

Yaxud, yenə həmin qəzəldə: 
 

Yəqinən əl çəkəcək dostu aşinalərdən, 
Dəli kimi düşəcək çöllərə anan, getmə! 

 
Hər iki beytdə sadəcə özünün deyil, övladını itirən bütün anaların ürəyindən 

keçənləri nəzmə çəkmişdir.  
Başqa bir qəzəlində də bənzər ifadə vardır:  
 

Könüldə həsrətim qaldı, həzaran heyf kim, bir dəm 
Səni ta görmədim xürrəm, oğul, damad otağında [7, s.40]. 

 
Övladını erkən itirən analar oğlunun, ya qızının bəylik-gəlinlik yaşamadığını, 

bu həyatdan nakam getdiyini bəzən bayatı, bəzən oxşama ilə ifadə edirlər. Natəvan 
isə bu həsrəti bir qəzəlində nəzmə çəkir, bir anlıq da olsa oğlunu bəylik otağında 
xoşbəxt görmək istədiyini dilə gətirir.  

Övlad itkisinə həsr etdiyi qəzəllərində mübaliğələrlə, təşbihlərlə hüznünün 
böyüklüyünü və kədərinin intəhasızlığını ifadə edir. “Sənsiz” rədifli qəzəlində vüsala 
ümidi, ayrılığa taqəti olmayan ananın gözündə dünya qaranlıq olub, gül üzlü oğlu 
olmadan gülüstandan imtina edir, bülbül kimi nalə çəkir: 

 
Güli-ruyindən ayrı neylərəm mən gülüstan seyrin? 
Edər bülbül kimi nalə bu zaru Natəvan sənsiz [7, s.46]. 

 
Oğlunun ölümü münasibətilə yazdığı məşhur qəzəllərindən biri isə “Əfsus” 

rədifli qəzəlidir. “Nə yaman dağ imiş oğul dağı” deyərək nalə çəkən ana belə 
imtahana çəkildiyindən mütəəssirdir, özünü itirib:  

İtirib bir şükuftə qönçəsini, 
Qaldı sərgəştə Natəvan, əfsus! [7, s.48] 

  
“Yanar canım, oğul, daim sənin nari-fərağında” mətləli qəzəlinin hər beytində 

dərdinə çarə tapmaqda aciz qalan bir ananın qəlb ağrısı, varlığını sarsıdan kədərlə 
üzləşirik. Oğluna müraciətlə yazılmış bu qəzəldə də klassik ənənələrə uyğun bənzət-
mələr vardır. Beytin birində oğlundan ayrılıq odunda pərvanələrin şamda yandığı 
kimi yandığını, digərində isə səməndərtək yandığını dilə gətirir. Dərdli bir ananın 
çəkdiyi iztirabları yanıqlı şəkildə ifadə etməklə oxucusunu dərindən düşünməyə 
vadar edir.  

Oğlunun vəfatına həsr etdiyi şeirlərin hamısı “Natəvan” təxəllüsü ilə imzalansa 
da, “Keçibdi mövsimi-gül, getdi növbahar, əfsus!” misrası ilə başlayan qəzəlini, 
yaradıcılığının ilk illərində olduğu kimi, “Xurşid” təxəllüsü ilə yazmışdır. Amma bu-
rada “Xurşid” kəlməsini sadəcə təxəllüs olaraq deyil, oğlunun anadan olduğu bürcü 
göstərmək və ulduzunun söndüyünü vurğulamaq üçün məharətlə istifadə etmişdir: 

 
O pak olan uca göylərdə bürcü-Xurşiddən 
Parladı uca bir ulduz, oldu tar, əfsus! 

 
Bu şeirinin eyni məzmunlu digər şeirlərindən bir fərqləndirici xüsusiyyəti də 

vardır. Digər şeirlərini ya tamamən, ya da bəzi beytlərini oğluna müraciətlə yazsa da, 
bu qəzəldə oğluna müraciət yoxdur, torpağa, məzara müraciət edərək yazır: 

 
Sən Allah, ey qara torpaq, onu əziz saxla! 
Odur mənim gözümün nuru, ey məzar, əfsus! [7, s.63] 

 
XIX əsr Azərbaycan şairlərindən Seyid Əzim Şirvani, Molla ağa Bihud, Mirzə 

Rəhim Fəna, Hüseyn bəy Vəhdəti, Ağa Əli bəy Naseh, Ağadadaş Müniri və başqaları 
Natəvanın oğluna həsr etdiyi qəzəllərə həm təsəlli, həm mərsiyə xarakterli nəzirələr 
yazmışlar. “Nə yaxşı munis idi, heyf, nagəhan getdi” misrası ilə başlayan qəzəlində 
həm oğlunun həyatdan qəfil, gözlənilməz getdiyini, həm də öz dərin kədərini ifadə 
etmək üçün zəngin məcazlardan istifadə edir. Oğlunun “bu gülşəndə bağban” olma-
dığını, “bahar fəslində xəzana döndü”yünü və anasının “qəddini kaman kimi bükdü-
yünü” dilə gətirir. Şairin bu şeirinə Mirzə Rəhim Fənanın nəzirə olaraq yazdığı 
“Həzar, heyif ki, gözdən o məhliqa getdi” mənzuməsindən bir parça Natəvanın xahişi 
ilə oğlunun məzar daşına həkk edilmişdir. Mirzə Rəhim Fəna bu qəzəlində maddeyi-
tarixi1 də vermişdir: 

Yazıldı ğərbe mehe nou məzarına tarix, 
O mah ruyə deyub nouhələr Fəna getdi [8, s.22-23] 
 

Burada “ğərbe mehe nou” əbcəd hesabı ilə hicri 1303-cü ili, yəni Mir Abbasın 
vəfatı ilini göstərir. 

Bu qəzələ yazılan nəzirələrdən biri də Seyid Əzim Şirvaniyə məxsusdur: 
  

Neylərəm gülşəni kim, ol güli əhmər getdi, 
Göz yaşım cuyə dönüb, sərve-sənubər getdi [8, s.75]. 

                                                           
1 Bir hadisənin tarixinin verilməsi; əksər hallarda bu, şeirdə olduğu kimi, əbcəd hesabı ilə göstərilir. 



Risalə. Elmi araşdırmalar jurnalı. №2.2022(23)– ISSN 2522-4808 (print) 
 

 91 

Oğlunun ölümündən sonra “Məclisi-üns”ün yığıncaqlarına da davamiyyəti 
azalan Natəvan həyatının son illərində toplantılara heç qatılmamışdır. Belə gec-gec 
görünməsi səbəbindən məclisin üzvləri ilə yanaşı, “Məclisi-fəramuşan”a rəhbərlik 
edən Mir Möhsün Nəvvab da ona məktub-şeir göndərir. Natəvanın yazdığı cavab 
şeiri “Təzkireyi-Nəvvab”da yer alır. Dördlük formasında yazılmış bu şeir əksərən 
qəzəlləri məlum olan Natəvanın bizə gəlib çatmayan, ya da hələ də aşkarlanmamış 
əsərlərinin olduğunu göstərir. Qeyd edilməlidir ki, Nəvvabın Natəvana yazdığı şeiri 
də dördlük formasındadır. Bu mürəbbedə Natəvan aldığı məktubdan ürəyinin şad 
olduğunu bildirsə də, “naxoş”, “ruhdan düşmüş”, “bədgüman”, “qəm dağının 
Fərhadı” olduğunu bildirir. Nəvvabdan ona dua etməsini istəyir: 

 
Unutma sən duadan Natəvani, 
Əlilu naxoşu əfsürdə cani, 
Cənabından səva yoxdur gümani, 
Əgər yaddan çıxam, bərbad oldum [ 2, s.219]. 

 
Avtobioqrafik səciyyəli hüznlü şeirləri arasında oğlunun vəfatından təsirlənə-

rək yazdığı qəzəllərindən başqa böyük oğlu Mehdiqulu xandan ayrı qaldığı üçün bir 
qədər şikayətli, bir qədər incik, amma hər birində dərin kədər və iztirab olan qəzəlləri 
də məlumdur. Ailə içində “Xanoğlan” deyə çağırdıqları böyük oğlu Mehdiqulu xanın 
hərbi qulluqda olduğu üçün Tiflisdə yaşaması, həmin ərəfədə vərəsəlik məsələləri 
səbəbindən ana ilə oğul arasında inciklik yaranması Natəvanda dərin kədər yaratmış-
dır. Mir Abbasın ölümündən sonra böyük oğlunun da ayrılığına dözə bilməyən Natə-
van müalicə və ya sənəd işləri bəhanəsiylə Tiflisə gedir, aylarla orada qalır və böyük 
oğlunu görməyə fürsət tapırdı. Oğluna müraciətlə yazdığı bir neçə şeiri və onlara 
yazılan nəzirələr arasında ən məşhuru “Ölürəm” rədifli qəzəlidir: 

 
Varımdı sinədə dərdü qəmi-nəhan, ölürəm, 
Fəda olum sənə, gəl eylə imtəhan, ölürəm [8, s.40]. 

 
Natəvan bu qəzəlini xəstə yatağında olduğu zaman qələmə almışdır. Bu şeirin 

avtoqraf əlyazması zamanımıza qədər gəlib çatmışdır. Hənəfi Zeynallı “Natəvan” 
oçerkində həmin şeirin əlyazmasını təsvir edir: bir səhifənin çevrəsinə nəqş vurub, 
yəni çərçivə yaradıb, yuxarısında, tən ortada bir quş və dimdiyində bir məktub çəkib. 
Altında bu sözləri yazıb: “Məriz olduğum halda Xanoğlanın xəyalilə inşa etdiyim 
qəzəl halən xitabdır nəqşdə olan quşa ki, yetirsin”. Çərçivənin içində isə bu şeiri 
yazıb [8, s.14]. 

Qəzəlin hər beytində Natəvan oğlundan ayrı düşdüyü üçün gecələr yatmadı-
ğını, xəstələnib özünün yatağa, hicrindən ürəyinin odlara düşdüyünü, həsrətindən 
öldüyünü dilə gətirir. Qəzəldə diqqət çəkən beytlərdən biri 

  
Dedin ki, çək əlini damənimdən, əl çəkdim, 
Tərəhhüm eyləmən axır, ey cavan, ölürəm [8, s.41]. 

 
beytidir. “Əlini ətəyimdən çək dedin, çəkdim, gəl rəhm elə, ölürəm” deyən şairə bu 
misralarla oğlunun anasına olan incikliyini də göstərmiş olur. Bütün qəzəl boyu bir 
oğlunu itirmiş, digər oğlundan ayrı düşmüş ananın çəkdiyi ayrılıq ağrısı duyulur. 

Oğlunun ayaq torpağını özünə məskən hesab edən şairə bu ayrılığı vətəndən ayrılıqla 
bir tutur: 

O xaki-payini mən aşiyanə etmiş idim, 
Vətəndən ayrı düşüb indi laməkan ölürəm [8, s.41]. 

 
Natəvanın ağrısını bu qədər gözəl ifadə etdiyi səmimi qəzəli böyük əks-sədaya 

səbəb olmuş və dövrünün bir sıra məşhur şairləri (İsgəndər bəy Rüstəmbəyov, Mirzə 
Rəhim Fəna, Sadıq Piran, Ağa Əli Naseh, Ağadadaş Müniri və b.) bu şeirə nəzirələr 
yazmışlar. Hənəfi Zeynallı 1928-ci ildə nəşr etdirdiyi “Natəvan” oçerkində qeyd edir 
ki, nəzirələrdən əlavə bir çox şairlər təsəlliverici cavablar da yazmışlar. Məsələn, 
İsgəndər bəy Rüstəmbəyov Natəvanın qeyd edilən qəzəlini oxuyandan sonra ona 
cavab olaraq aşağıdakı şeiri yazıb göndərir:  

 
Xudadan istərəm, ey can, hələ sən ölməyəsən! 
Behəqqe şahe-Xorasan, hələ sən ölməyəsən! [8, s.14] 

 
Mirzə Rəhim Fəna isə Natəvanın bu şeirinə cavab olaraq həm nəzirə, həm də 

“Ölmə!” rədifli təsəlliverici məzmunda qəzəl yazıb Tiflisdən şairəyə göndərir: 
 

Fəda olum sənə, ey yarı-mehriban, ölmə! 
Camalın olmasa tarik olar cahan, ölmə!.. 
Fəza əgər səna yazmış ölüm, rəvadı bizə, 
İlahi, sən bulasan ömr, cavidan ölmə! [8, s.16] 

 
Sadıq Piran da “Ölmə!” rədifi ilə yazmışdır: 
 

...Xudadan istərəm, ey padişah izz və şərəf, 
Sənə əta eyləsin ömre cavidan, ölmə! 
Əgərçi həqdir ölüm, aləm içrə çoxdu şərir, 
Oları bir-bir aparsın, sən əlaman ölmə! [8, s.17] 

 
Oğlu Mehdiquludan ayrılığa həsr etdiyi “Ölürəm” rədifli qəzəlindən savayı 

“Bilən bu dərdimi yoxdur bu halətdə, bu halətdə” mətləli qəzəli, “Sən idin” və 
“Xudahafiz” rədifli qəzəlləri də məlumdur. “Ölürəm” rədifli qəzəlində nə qədər köv-
rəklik varsa, oğlunun könlünü almağa, onu yumşaltmağa çalışırsa, digər üç qəzəlində 
daha çox üsyankarlıq, oğlunu məzəmmət var. Adını çəkdiyimiz birinci qəzəldə 
üsyanını bir qədər də qüvvətləndirmək üçün təkrirdən istifadə edir: “bu halətdə”, “bu 
firqətdə”, “bu qürbətdə”, “bu müddətdə” və s. ifadələr təkrarlanaraq hisslərin poetik 
təqdimi və təsirliliyini bir qədər də artırır. Ömrünün axır çağlarında olan ana dizində 
taqəti, gözündə nuru olmadığından şikayətlənərək oğlunun ülfət saxlamadığını, ayrı 
qaldığını, rəqiblərə “yar”, anasına “əğyar” olduğunu aydın və kəskin dillə ifadə edir: 

 
Məni qoydu fərağında, həmişə ahu-zarında, 
Ömrümün axır çağında bu üsrətdə, bu üsrətdə [7, s.58]. 

 
Tədqiqatçılar Natəvanın bu qəzəlini daha çox klassik şeir nümunəsi kimi təq-

dim və təhlil etsələr də, şeirin hər misrasından oğlundan şikayət duyulmaqdadır. Bu 
fikri sübut etmək üçün təkcə yuxarıdakı beyti misal göstərmək kifayət edir. Tarixi 

faktlardan məlum olduğu üzrə, Natəvan ömrünün son günlərini maddi sıxıntılar 
içərisində keçirmişdir. Xüsusən oğlu Mehdiqulunun xanlıqdan anasına qalan mal-
mülk üçün vərəsəlik mübahisəsini qazanmasından və həmin ərəfələrdə şairənin evin-
dən qiymətli əşyalarının oğurlanmasından sonra Natəvan ciddi maddi çətinliklər 
yaşamışdır. Yuxarıdakı beytdə də şairə oğlundan ayrı qalmasından, ahu-zar çəkmə-
sindən, onu “üsrət” (sıxıntı, ehtiyac) içində qoymasından şikayət edir.  

Mehdiqulu xan “Vəfa” təxəllüsü ilə Azərbaycan və fars dillərində yazdığı yüz-
dən artıq şeirin müəllifidir. Firidun bəy Köçərli “Azərbaycan ədəbiyyatı tarixi” toplu-
sunda Mehdiqulu xandan danışarkən insana məhəbbət, qardaşlıq hisslərinin ifadəsi, 
incikliklərin əfvi, dara düşənlərə yardım, rəhm və şəfqət hisslərinin onun şeirlərinin 
əsas motivlərini təşkil etdiyini yazır. Professor Vilayət Quliyevin də haqlı olaraq 
təəssüf hissi ilə qeyd etdiyi kimi, bu nəcib hisslər Mehdiqulu xanın gənc yaşında 
oğlunu itirmiş anasına və bacı-qardaşlarına qarşı özünü göstərmirdi [3, s.64].  

Natəvan kədərli şikayət dolu digər iki qəzəlində oğlunun təxəllüsünə də eyham 
vurur: 

Səbəb nə oldu ki, peymanu əhdi sındırdın? 
Vəfavü əhdə əzəl etibar edən sən idin! [7, s.41] 

 
Yaxud: 

Neçün sən tərki-mehr etdin, vəfadan əl çəkərlərmi? 
Məgər əhdə vəfa etməz şəhi-xuban, xudahafiz! [7, s.45] 

 
“Sən idin” rədifli qəzəli ümumiyyətlə əvvəldən-sonadək ittihamla doludur: 
 

...Sənin yolunda bəlalar qəbul edən mən idim, 
Mənim xilafıma hicr ixtiyar edən sən idin!.. 
 
...Məni bu qəm yükünü çəkməyə rəva bildin, 
Salıb məlamətə, həm şərmsar edən sən idin!.. 

 
Bu qəmli könlümü gah şad edən vüsalindən, 
Qəmi-fəraqlə, gahi fikar edən sən idin! [7, s.41] 

 
V.Quliyev qeyd edir ki, Natəvan ailədaxili çəkişmələr səbəbindən hətta oğlun-

dan Qafqaz canişininə şikayət etmək istəmiş, son anda qərarını dəyişərək ərizəsini 
geri götürmüşdü [3, s.58]. “Xudahafiz” rədifli qəzəlində Natəvanın həqiqətən nə 
qədər cana doyduğunu görmək olur: 

 
O gün kim, məhşəri-kübra olur, vəhm et o gündən kim, 
Tutam damanını, deldən çəkəm əfğan, xudahafiz!  
 
Üzüb əl Natəvan candan ki, ta ümmidi-vəsl etməz, 
Deli-qəmgin, cigər pürxun, olub suzan, xudahafiz! [7, s.45] 

  
Ürəyi qəmgin, ciyəri yaralı, yanan Natəvan oğlunu məhşər (qiyamət) günündə 

onun ətəyindən (yaxasından) tutacağı ilə hədələməkdən belə çəkinmir.  
Nümunə göstərilən beytlərdə fikrin, mənanın poetik təsirli təqdimi müşahidə 

olunur. İşlətdiyi epitetlər hisslərinin ifadəsini daha da qüvvətləndirir, şeiri daha 

gözəl, daha mənalı edir. Natəvanın bu qəzəllərinə də nəzirələr və ya cavablar 
yazılmışdır.  

Nəticə. Natəvanın qəzəllərinə çox sayda nəzirələr və təxmislər yazılmışdır. 
Şeirlərin əksəriyyəti ya ədəbi məclislərdə səslənir, ya da məktublarda bir-birinin 
ünvanına gedirdi. Tədqiqatçıların fikrincə, əksər nəzirələr təqlid mahiyyəti daşıyır, 
üslub və bədiilik cəhətdən zəifdir. Amma bəlkə də bu yazışmalar sayəsindədir ki, 
əsərləri yalnız XX əsrin üçüncü onilliyində ilk dəfə işıq üzü görən şairənin şeirləri 
günümüzə qədər gəlib çatmışdır. Çünki XIX əsrin şeir məclislərindəki deyişmələr, 
bir-biri ilə məktublaşmaları sayəsində müxtəlif şairlərin arxivlərində Natəvanın da 
şeirləri qorunub saxlanmışdır. 

Sözdə, şeirdə təsəlli tapmış Xurşidbanu Natəvanın əsərlərində mehriban bir ana 
qəlbinin sızıltıları duyulmaqdadır. Natəvan şeirinin aparıcı mövzusunu göz yaşları, 
həsrət, vüsal arzusu, hüzn və ələm, pərişanlıq əhvali-ruhiyyəsi təşkil edir. Ürəyin 
dərinliyindən gələn hisslər bəzən kədər və acını ifadə edir, bəzən şirin xatirələrə, 
bəzən cavabsız suallara, bəzi şeirlərində isə ümidsizlik və üsyana çevrilirdi. Qələ-
minin gücü və səmimiyyəti ilə şəxsi faciəsini bütün Qarabağ, hətta Azərbaycanın 
kədərinə çevirməyi bacarmışdı. Oğlunun vaxtsız vəfatına həsr etdiyi şeirləri ilə Azər-
baycan yazılı ədəbiyyatında dərdli ana obrazını yaradan Natəvan orijinal intonasiyası 
ilə övladını itirmiş anaların ümumiləşdirilmiş qəhrəmanına çevrilmişdi. Ümumiy-
yətlə, Natəvan şeirlərində qüvvətli hiss və bədii məntiqlə deyilən sözlər hadisələrin 
həqiqiliyinə inam yaratmış, poetik rəngləri bir ananın keçirdiyi iztirabın əksər 
mərhələlərini göstərə bilmişdi. 

Kamala NURIYEVA 

 
KHURSHIDBANU NATAVAN, WHO CREATED THE IMAGE OF A 
GRIEVING MOTHER IN AZERBAIJANI WRITTEN LITERATURE 

 
S u m m a r y 

 
Khurshidbanu Natavan, whose poems are characterized by high emotionality 

and individual creativity, is one of the poets who continued the tradition of classical 
poetry, which lived and created in the 19th century. The artistic legacy of 
Khurshidbanu Natavan consists of her poems written after the 50s of the XIX 
century, especially from 1872, when "Majlisi-uns" was organized. The poet, whose 
works are rich in both love content and nature descriptions, also has autobiographical 
ghazals. In these poems of Natavan, whose creativity is generally dominated by 
Fuzuli-style pessimism, the motives of sadness are richer and more real. The death of 
her child at a young age has filled the soul of Natavan's creative work with more 
sadness. Among her poems dedicated to the death of her son, the ghazals "Getma" 
(Don`t go), "Sensiz" (Without you), "Getdi" (Has gone), "Afsus" (What a pity) are 
famous. Khurshudbanu Natavan, who brought the image of a grieving mother to 
Azerbaijani poetry with these ghazals, left the circle of individual grief and became 
the generalized hero of the sadness of mothers who lost their children. The poets who 
were Natavan's contemporaries wrote numerous vows and responses to these 
ghazals. In addition to the poems she wrote on the occasion of the death of her 
younger son Mir Abbas, the poet, who was separated from her beloved son due to the 
fact that her eldest son Mehdigulu Khan Vafa lived in Tbilisi due to his military 
service, also wrote sad poems on this occasion. In the article, the motif of sadness 
expressed for the above two reasons in Natavan's autobiographical ghazals is 
analyzed. At the same time, examples of vows and comforting responses written to 
Natavan's mentioned ghazals are given. 

Кямаля НУРИЕВА 

 
ХУРШИДБАНУ НАТАВАН, СОЗДАВШАЯ ОБРАЗ СКОРБЯЩЕЙ 

МАТЕРИ В АЗЕРБАЙДЖАНСКОЙ ПИСЬМЕННОЙ ЛИТЕРАТУРЕ 
 

Р е з ю м е 
 

Хуршидбану Натаван, стихи которой отличаются высокой эмоциональ-
ностью и индивидуальным творчеством, является одним из поэтесс, продол-
жавших традицию классической поэзии, жившей и творившей в XIX веке. 
Художественное наследие Хуршидбану Натаван составляют ее стихи, 
написанные после 50-х годов XIX века, особенно с 1872 года, когда был 
организован «Маджлиси-унс». Есть у поэтессы, произведения которые богаты 
как любовным содержанием, так и описаниями природы, а так же есть и 
автобиографические газели. В этих стихах Натаван, в творчестве которой в 
целом преобладает пессимизм Физули, мотивы грусти богаче и реальнее. 
Смерть сына в юном возрасте наполнила душу творчества Натаван еще 
большей печалью. Среди ее стихотворений, посвященных смерти сына, 
известны газели «Гетма» (Не уходи), «Сенсиз» (Без тебя), «Гетди» (Ушел), 
«Афсус» (Жаль). Хуршидбану Натаван, принесшая этими газелями в 
азербайджанскую письменную поэзию образ скорбящей матери, вышла из 
круга индивидуального горя и стала обобщенным героем печали матерей, 
потерявших детей. Поэты, современники Натаван, написали многочисленные 
обеты и ответы на эти газели. Помимо стихов, написанных ею по случаю 
смерти младшего сына Мир Аббаса, поэтесса, которая была разлучена со 
старшим сыном в связи с тем, что он – Мехдигулу хан Вафа жил в Тбилиси 
будучи военнослужащим в царской армии, также написал грустные стихи по 
этому поводу. В статье анализируется мотив грусти, выраженный по двум 
вышеуказанным причинам в автобиографических газелях Натаван. В то же 
время приводятся примеры подражаний и утешительных ответов, написанных 
на упомянутые газели Натаван. 


